ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆՆԵՐ, ԼՐԱՑՈՒՄՆԵՐ, ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025  ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ  ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԲԱՐՁՐ ՏԵԽՆՈԼՈԳԻԱԿԱՆ ԱՐԴՅՈՒՆԱԲԵՐՈՒԹՅԱՆ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» 
1. Ընթացիկ իրավիճակը և նախագծի ընդունման անհրաժեշտությունը	
Սույն իրավական ակտի ընդունման անհրաժեշտությունը բխում է ՀՀ կառավարության 2025 թվականի դեկտեմբերի 25-ի N 1966-Ն որոշման պահանջներից, մասնավորապես այն, որ  արհեստական բանականության ոլորտում բարձր արտադրողականությամբ հաշվողական ռեսուրսներին (ԷյջՓիՍի (High-performance computing-HPC) հասանելիության ապահովման պետական աջակցության փորձնական ծրագրի  իրականացման համար ֆինանսական միջոցները հատկացվում են տվյալ տարվա Հայաստանի Հանրապետության պետական բյուջեից և 2026 թվականին Հայաստանի Հանրապետության պետական բյուջեից տրամադրվող ընդհանուր սուբսիդիայի չափը չի կարող գերազանցել 400,000.0 հազ. դրամը:
Արհեստական բանականության (ԱԲ) ոլորտը տեխնոլոգիական առաջընթացի և տնտեսական զարգացման ռազմավարական ուղղություններից մեկն է։ Արհեստական բանականության համակարգերի նախագծման, ուսուցման և տեղակայման համար անհրաժեշտ են բարձր արտադրողականությամբ հաշվողական (High Performance Computing – HPC) ռեսուրսներ, մասնավորապես՝ կենտրոնական մշակման միավոր (Central Processing Unit-CPU), գրաֆիկական պրոցեսորային միավորներ (GPU), օպերատիվ հիշողություն (Random Access Memory-RAM), տվյալների պահուստավորման տիրույթ (Storage)։ Առանց CPU/GPU ռեսուրսների մատչելիության՝ ուսանողները,  հետազոտողները, կազմակերպությունները չեն կարող լիարժեք մասնակցել արհեստական բանականության գործիքների զարգացմանը և ստեղծել հավելյալ արժեքով կիրառական լուծումներ։ Փոխարենը նրանք բախվում են բարձր պատնեշի՝ վարձել GPU-ներ միջազգային մատակարարներից, որոնք փոքր բյուջե ունեցող հայկական ստարտափների և հետազոտական խմբերի համար էական խոչընդոտ են։
Հայաստանում գործող արհեստական բանականության ոլորտի ստարտափները, հետազոտական խմբերը, ուսումնական հաստատություններն ու անհատ մասնագետները ներկայում չունեն բավարար հասանելիություն նման ռեսուրսների՝ հաշվարկային հզորության և պահուստավորման տեսանկյունից, ինչը խոչընդոտում է գաղափարների ամբողջական իրագործումը։
Պետական ֆինանսավորմամբ CPU/GPU ռեսուրսների տրամադրումը արհեստական բանականության ոլորտի նորարարներին ոչ միայն տեխնիկական քայլ է, այլև ռազմավարական ընտրություն: Նպատակն է տեխնոլոգիական առաջընթացից բխող բարեկեցությունը ուղղորդել ներառական աճի: 
ՀՀ կառավարության 2025 թվականի դեկտեմբերի 25-ի N 1966-Ն որոշմամբ թույլատրվել է նախարարությանը «Ամազոն Վեբ Սերվիսիս (Amazon Web Services-AWS)» ընկերության հետ կնքել սուբսիդիայի տրամադրման մասին պայմանագիր (համաձայնագիր), որով կսահմանվի նաև հաշվետվողականության ձևը և վճարման պայմանները՝ չկիրառելով Հայաստանի Հանրապետության կառավարության 2003 թվականի դեկտեմբերի 24-ի N 1937-Ն որոշման հավելվածի 6-ից 8․3-րդ կետերի իրավակարգավորումները:
 Սուբսիդիայի հաշվարկման հիմքում դրվում է ծրագրով սահմանված պահանջներին համապատասխան հասանելիություն ստացած յուրաքանչյուր դիմողի օգտագործած ռեսուրսի արժեքի 100 տոկոսի չափով փոխհատուցում հատկացնելու մոտեցումը: «Ամազոն Վեբ Սերվիսիս (Amazon Web Services-AWS)» ընկերությունը յուրաքանչյուր ամսվա ավարտին ներկայացնելու է հաշիվ-վավերագիր կիրառելի բոլոր վճարների և գանձումների համար, որոնք հաշվեգրվել են յուրաքանչյուր ամիս ծառայություններից օգտվելու համար։ Աջակցության նպատակով տրամադրվող գումարների հաշվարկման համար հիմք են ընդունվում «Ամազոն Վեբ Սերվիսիս (Amazon Web Services-AWS)» ընկերության պաշտոնական կայքում հրապարակված ծառայությունների մատուցման արժեքները։
Amazon Web Services (AWS)-ը աջակցել է Արհեստական բանականության վիրտուալ ինստիտուտի ստեղծմանը և կարող է դառնալ գործընկեր՝ պատրաստ ռեսուրսների արագ տրամադրմանը: Համագործակցության շրջանակում AWS-ը կաջակցի ԱԲ վիրտուալ ինստիտուտին՝ տրամադրելով AWS լուծումների ճարտարապետների տեխնիկական փորձագիտական աջակցություն և առաջատար փորձառություն՝ խթանելով արհեստական բանականության առավել լայն կիրառումը Հայաստանում՝ ամպային տեխնոլոգիաների միջոցով:
	2025 թվականի նոյեմբերի 24-ին, դեկտեմբերի 29-ին և 2026 թվականի փետրվարի 5-ին տեղի են ունեցել Արհեստական բանականության վիրտուալ ինստիտուտի հավանական շահառուների առաջին, երկրորդ և երրորդ հանդիպումները։ 
2026 թվականի փետրվարի 6-ի դրությամբ աջակցություն ստանալու համար դիմողների քանակը կազմել է 35, որից ֆիզիկական անձ՝ 19, իրավաբանական անձ/ԱՁ՝ 16: 
2026թ.  հունվարի 26-ին ՀՀ բարձր տեխնոլոգիական արդյունաբերության նախարարության կողմից ստորագրվել է «Ամազոն Վեբ Սերվիսիս» (Amazon Web Services – AWS) ընկերության հետ կնքվելիք պայմանագիրը։
Հարցը քննարկվել է նաև Տեղեկատվական համակարգերի կառավարման խորհրդի 2025 թվականի հոկտեմբերի 25-ի նիստում: 
Ելնելով վերոգրյալից, ՀՀ կառավարության 2025 թվականի դեկտեմբերի 25-ի N 1966-Ն որոշման 9-րդ կետի կատարումն ապահովելու նպատակով, սույն իրավական ակտով առաջարկվում է 1043 «Բարձր տեխնոլոգիական արդյունաբերության էկոհամակարգի և շուկայի զարգացման» բյուջետային ծրագրում բացել նոր միջոցառում՝ «Արհեստական բանականության ոլորտում բարձր արտադրողականությամբ հաշվողական ռեսուրսներին հասանելիության ապահովման  նպատակով պետական աջակցության տրամադրում»՝ անհրաժեշտ 400.0 մլն. դրամը վերաբաշխելով նույն ծրագրի 11018 «Պետական աջակցություն տեղեկատվական տեխնոլոգիաների ոլորտում գործունեություն իրականացնող առևտրային կազմակերպություններին և անհատ ձեռնարկատերերին» միջոցառման համար նախատեսված հատկացումներից: 
	 
2. Կարգավորման բնույթը և ակնկալվող արդյունքը
Նախագծով առաջարկվում է իրականացնել պետության կողմից արհեստական բանականության ոլորտում բարձր արտադրողականությամբ հաշվողական ռեսուրսներին հասանելիության ապահովման պետական աջակցության ծրագրի ֆինանսական ապահովումը։

3. Նախագծի մշակման գործընթացում ներգրավված ինստիտուտները և անձինք. 
	Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:

4. Պետական բյուջեի եկամուտներում և ծախսերում սպասվելիք փոփոխությունների մասին. 
Նշված նախագծի ընդունումը չի հանգեցնի ՀՀ պետական բյուջեի ծախսերի և եկամուտների փոփոխության, և նվազեցվող ծրագրի ֆինանսական ցուցանիշներում հետագայում ավելացման անհրաժեշտություն չի առաջանա: 

5. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ.
Նշված իրավական ակտի ընդունմամբ այլ իրավական ակտերում փոփոխություններ չեն նախատեսվում։

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ․
Ներկայացված նախագիծը բխում է ՀՀ Կառավարության 2021 թվականի օգոստոսի 18-ի N1363-Ա որոշմամբ հաստատված ՀՀ Կառավարության 2021-2026թթ. ծրագրի «2․3 բարձր տեխնոլոգիաներ» մասի թվայնացում պարբերության դրույթներից, մասնավորապես․
 Թվային արդիական միջավայրի ստեղծումը ռազմավարական նշանակություն ունի Հայաստանի համար, քանի որ այն համարվում է կառավարման, արտադրության, առաջխաղացման արդյունավետ գործիք։  


